
_____ _________________2023 ԹՎԱԿԱՆԻ N ___ -Ա
 

ԵՆԹԱԿԱՌՈՒՑՎԱԾՔՆԵՐ ՆԵՐԴՐՈՒՄՆԵՐԻ ԴԻՄԱՑ ՄԻՋՈՑԱՌՄԱՆ ՇՐՋԱՆԱԿՆԵՐՈՒՄ «ԱԳՐՈՊՐՈ ՓԲԸ»-Ի ԿՈՂՄԻՑ ՆԵՐԿԱՅԱՑՎԱԾ  ՆԵՐԴՐՈՒՄԱՅԻՆ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ԵՎ ՕԺԱՆԴԱԿՈՒԹՅՈՒՆ ՏՐԱՄԱԴՐԵԼՈՒ ՄԱՍԻՆ
 
Ղեկավարվելով ՀՀ  կառավարության 2022 թվականի օգոստոսի 24-ի «Ենթակառուցվածքներ ներդրումների դիմաց» օժանդակության տրամադրման միջոցառման իրականացման անհրաժեշտ բազային պահանջները, օժանդակության տրամադրման կարգը և պայմանները հաստատելու մասին N 1343-Ն որոշման (այսուհետ՝ Որոշում)  դրույթներով՝ Հայաստանի Հանրապետության կառավարությունը ո ր ո շ ու մ է. 
1. Հավանություն տալ «Ագրոպրո» փակ բաժնետիրական ընկերության (այսուհետ՝ Ընկերություն) կողմից ներկայացված ներդրումային ծրագրին՝ համաձայն Հավելված 1-ի։
2. Սահմանել, որ՝
1) Կառավարությունը սույն որոշման առաջին կետով սահմանված ծրագրի իրականացման նպատակով ենթակառուցվածքներ ներդրումների դիմաց օժանդակության տրամադրման միջոցառման շրջանակներում Ընկերությանը տրամադրում է աջակցություն՝ Արագածոտն մարզի Աշտարակ համայնքի Արագածոտն գյուղի 02-017-0140-0147 կադաստրային ծածկագրով արդյունաբերական, ընդերքօգտագործման և այլ արտադրական օբյեկտների նպատակային նշանակության հողամասի խմելու ջուր, ասֆալտապատ ճանապարհ, բջջային հեռախոսակապ, ֆիքսված ինտերնետ կապ ապահովելու համար անհրաժեշտ ենթակառուցվածքների կառուցմամբ՝ համաձայն Հավելված 2-ի,
2) Կառավարությունը սույն որոշման առաջին կետով սահմանված ծրագրի իրականացման նպատակով ենթակառուցվածքներ ներդրումների դիմաց օժանդակության տրամադրման միջոցառման շրջանակներում Ընկերությանը տրամադրում է աջակցություն՝ Արագածոտն մարզի Աշտարակ համայնքի Արագածոտն գյուղի 02-017-0140-0153 կադաստրային ծածկագրով ջրային նպատակային նշանակության հողամասի ոռոգումն ապահովելու համար անհրաժեշտ ենթակառուցվածքի կառուցմամբ՝ համաձայն Հավելված 3-ի,
3) Կառավարությունը սույն որոշման առաջին կետով սահմանված ծրագրի իրականացման նպատակով ենթակառուցվածքներ ներդրումների դիմաց օժանդակության տրամադրման միջոցառման շրջանակներում Ընկերությանը տրամադրում է աջակցություն՝ Արմավիր մարզի Խոյ համայնքի Ծաղկալանջ գյուղի 04-051-0153-0034 կադաստրային ծածկագրով գյուղատնտեսական նպատակային նշանակության հողամասի էլեկտրամատակարարումն ապահովելու համար անհրաժեշտ ենթակառուցվածքի կառուցմամբ՝ համաձայն Հավելված 4-ի,
4) Ընկերության կողմից իրականացվող ծրագրի շրջանակներում նախատեսվող ներդրումների ծավալը կազմում է 2 մլրդ ՀՀ դրամ, և աջակցության տրամադրման շրջանակներում կառուցվող ենթակառուցվածքների հանրագումարային արժեքը չի կարող գերազանցել ներդրումային ծրագրի ընդհանուր արժեքի 20 տոկոսը,
5) Ընկերության կողմից ներկայացրած աջակցության տրամադրման շրջանակներում կառուցվող ենթակառուցվածքների հանրագումարային նախնական արժեքը կազմում է 383 մլն ՀՀ դրամ, եթե նախագծահաշվարկային ճշգրտումներից հետո արժեքը ավելանա, սակայն չգերազանցի Որոշմամբ հաստատված հավելվածի ընդունված ներդրումային ծրագրի ընդհանուր ներդրումների արժեքի 20 տոկոսը, ապա աջակցության տրամադրման շրջանակներում կառուցվող ենթակառուցվածքների նախագծահաշվարկային ճշգրտումներից հետո ավելացած արժեքի և նախնական արժեքի գումարի տարբերությունը նույնպես կֆինանսավորվի պետական բյուջեից։ Սակայն, եթե նախագծահաշվարկային ճշգրտումներից հետո արժեքը ավելանա և գերազանցի Որոշմամբ հաստատված հավելվածի 10-րդ կետի 2-րդ ենթակետով սահմանված ներդրումային ծրագրի ընդհանուր ներդրումների արժեքի 20 տոկոսի չափը, ապա Ընկերությունը պարտավորվում է վճարել ներդրումային ծրագրի ընդհանուր արժեքի 20 տոկոսը գերազանցող մասը, որը կարգավորվելու է սույն որոշման 4-րդ կետով սահմանված Ընկերության հետ կնքվող պայմանագրով։
6) Ընկերությունը պարտավորվում է ծրագրով սահմանված ժամանակացույցով իրականացնել նախատեսվող ներդրումները և  վերջիններիս վերաբերյալ սույն որոշման  4-րդ կետով սահմանված Ընկերության հետ կնքվող պայմանագրի դրույթներին համաձայն Հայաստանի Հանրապետության տարածքային կառավարման և ենթակառուցվածքների և բարձր տեխնոլոգիական արդյունաբերության նախարարություններ ներկայացնել անկախ աուդիտորական ընկերության կողմից գնահատված տարեկան հաշվետվություններ՝ նախապես սահմանված ժամանակացույցին համապատասխան։
7) Եթե ենթակառուցվածքի համար պետական միջոցներից կատարված ծախսերի փաստացի ծավալը գերազանցում է ծրագրի ավարտի վերջնական հաշվետվությամբ ներկայացված փաստացի կատարված ներդրումների ծավալի 20 տոկոսը, ապա գերազանցող մասը Ընկերության կողմից վերադարձվում է պետական բյուջե կամ համապատասխան գումարը փոխհատուցվում է Որոշմամբ հաստատված հավելվածի 12․1 կետով սահմանված բանկային երաշխիքով։
8) Ընկերության կողմից նախատեսվող ներդրումների չիրականացման դեպքում վերջինս պարտավորվում է վերադարձնել աջակցության տրամադրման շրջանակներում կառուցվող ենթակառուցվածքների հանրագումարային արժեքը ամբողջությամբ կամ համապատասխան գումարը կփոխհատուցվի Որոշմամբ հաստատված հավելվածի 12․1 կետով սահմանված բանկային երաշխիքով։
9) Ընկերության ներդրումային ծրագրի իրականացման համար անհրաժեշտ ենթակառուցվածքի կառուցման ավարտը 2024 թվականի մարտի 15-ը։
10) Սույն որոշմամբ նախատեսվող խմելու ջուր, ոռոգում, ասֆալտապատ ճանապարհ և էլեկտրամատակարարում ապահովելու համար անհրաժեշտ ենթակառուցվածքների կառուցման պատասխանատու պետական մարմին է հանդիսանում Հայաստանի Հանրապետության տարածքային կառավարման և ենթակառուցվածքների նախարարությունը։
11) Սույն որոշմամբ նախատեսվող բջջային հեռախոսակապ, ֆիքսված ինտերնետ կապ ապահովելու համար անհրաժեշտ ենթակառուցվածքների կառուցման պատասխանատու պետական մարմին է հանդիսանում Հայաստանի Հանրապետության բարձր տեխնոլոգիական արդյունաբերության նախարարությունը։
3. Հայաստանի Հանրապետության էկոնոմիկայի նախարարին, Հայաստանի Հանրապետության տարածքային կառավարման և ենթակառուցվածքների նախարարին և Հայաստանի Հանրապետության բարձր տեխնոլոգիական արդյունաբերության նախարարին՝ սույն որոշման ընդունումից հետո մեկամսյա ժամկետում ՀՀ կառավարության հաստատմանը համատեղ ներկայացնել «Ենթակառուցվածքներ ներդրումների դիմաց» միջոցառման շրջանակներում Տարածքային կառավարման և ենթակառուցվածքների և Բարձր տեխնոլոգիական արդյունաբերության նախարարություններին գումար հատկացնելու մասին որոշման նախագիծը։ 
4. Հայաստանի Հանրապետության տարածքային կառավարման և ենթակառուցվածքների և բարձր տեխնոլոգիական արդյունաբերության նախարարներին՝ Ընկերության կողմից բանկային երաշխիքի ներկայացումից հետո 20 օրյա ժամկետում Ընկերության հետ կնքել համապատասխան պայմանագիրը՝ ծրագրի իրականացման և աջակցության տրամադրման վերաբերյալ։
5. Սահմանել, որ՝  
1) Ընկերությունը պարտավորվում է որոշումն ուժի մեջ մտնելուց հետո տասնօրյա ժամկետում ՀՀ տարածքային կառավարման և ենթակառուցվածքների և բարձր տեխնոլոգիական արդյունաբերության նախարարություններ ներկայացնել Որոշմամբ հաստատված հավելվածի 12․1 կետով սահմանված բանկային երաշխիքը։
2) Ներկայացված՝ Հայաստանի Հանրապետության կառավարության 2022 թվականի օգոստոսի 24-ի N 1343-Ն որոշման Հավելվածի 3-րդ գլխի 12․1-ին կետով սահմանված բանկային երաշխիքը պետք է գործի մինչև Ծրագրի ավարտը։
6. Սահմանել, որ սույն որոշմամբ նախատեսված համապատասխան պայմանագրի նոտարական ձևակերպման, ենթակառուցվածքների նախագծանախահաշվային փաստաթղթերի կազմման ծախսերն ու կառուցվող ենթակառուցվածքների պետական գրանցման համար պահանջվող վճարները իրականացվելու են Ընկերության միջոցների հաշվին։

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
               ՎԱՐՉԱՊԵՏ                                                          ՆԻԿՈԼ ՓԱՇԻՆՅԱՆ








